
Réamhrá 

Tagann an doiciméad seo mar fhorlíonadh ar na cáipéisí treorach atá curtha ar fáil ag 

an Roinn Oideachais agus Scileanna (ROS) chun tacú le scoileanna agus iad ag 

soláthar deiseanna cianfhoghlama dá ndaltaí1. Tá sé ann mar thaca breise do 

scoileanna agus iad ag leanúint leis an soláthar dá ndaltaí don chuid eile den 

scoilbhliain seo fad a bhíonn na daltaí ag foghlaim ón mbaile. 

 

Cuirtear san áireamh sa cháipéis seo an soláthar don rochtain ag foireann na scoile ar 

fhoirgnimh scoile, faoi chúinsí teoranta, ón 18 Bealtaine 2020. Tá an rochtain seo ann 

chun obair riachtanach a cheadú nach féidir a dhéanamh go cianda, chun eagrú, ullmhú 

agus scaipeadh leabhar agus ábhair fhoghlama eile a éascú, agus rochtain a sholáthar 

ar infreastruchtúr TFC na scoile chun tacú leis an gcianfhoghlaim2. 

 

Tá an Roinn faoi chomaoin ag an gcomhiarracht ar fud an chórais agus i scoileanna le 

dul i dtaithí ar bhealach oibre nua. Aithnítear ach go háirithe an cheannaireacht atá 

léirithe ag príomhoidí agus bainistíocht scoileanna, a mhéid úsáide atá bainte ag go leor 

múinteoirí as an teicneolaíocht agus as na modhanna nuálacha atá in úsáid ag 

múinteoirí, muna mbíonn fáil ar an teicneolaíocht, chun treoir a sholáthar agus 

acmhainní a ullmhú. Léiríonn sampaí den chleachtas sa treoir seo, agus i dtreoracha 

roimhe seo a d’eisigh an Roinn, tiomantas agus cruthaitheacht urghnách ó scoileanna 

aonair agus iad ag cuidiú le daltaí fanacht i dteagmháil le chéile, spéis a bheith acu go 

leantach san obair scoile agus dul chun cinn a dhéanamh ina bhfoghlaim ag an am seo. 

 

Tá sé i gceist tuilleadh treorach a sholáthar do scoileanna faoi na socruithe lóistíochta 

agus curaclaim atá le cur i bhfeidhm chun scoileanna a athoscailt don bhliain acadúil 

seo chugainn, de réir na comhairle is déanaí ón bhFoireann Náisiúnta Éigeandála 

Sláinte Poiblí (FNÉSP). Moltar do scoileanna a bheith eolasach faoi riachtanais sláinte 

phoiblí nuair a bhíonn siad ag pleanáil chun foirgnimh scoile a rochtain sa 

ghearrthéarma, do nósanna imeachta dheireadh na bliana san idirthréimhse agus 

d’athoscailt na scoileanna sa bhfadtéarma. 

 

                                                 

1 Tá bonn eolais leis an treoir seo ó shuirbhé gutháin le príomhoidí nó leas-phríomhoidí scoile a 
rinne Cigireacht na Roinne idir 3 Aibreán agus 4 Bealtaine 2020, suirbhé bunleibhéal a rinne 
Ollscoil Mhaigh Nuad thar ceann Líonra Príomhoidí Éireann (IPPN) i mí Márta 2020 agus suirbhé 
ar thuismitheoirí a rinne an Roinn i gcomhpháirt le Comhairle na dTuismitheoirí (Bunleibhéal) idir 
3 agus 7 Aibreán 2020.  
2 Féach nóta treorach na Roinne ar scoileanna a rochtain ón 18 Bealtaine 2020 anseo.   
 

https://www.education.ie/ga/An-Roinn/Fogra%C3%AD/comhairle-o-fss-maidir-le-coronavirus.html#fais

Príomhthéamaí sa treoir seo 

 Bainistiú na scoile 

 Tacú le folláine daltaí, múinteoirí aus teaghlaigh 

 Cur chun cinn na múinteoireachta, na foghlama agus an mheasúnaithe 

 Ullmhú do dheireadh na scoilbhliana 

 Úsáid na teicneolaíochta 

 Coinneáil suas go dáta 

 

 

Bainistiú na scoile 

De réir mar a leantar le téarma deiridh na scoilbhliana, tá sé tábhachtach go 

gcoimeádann bainistíocht na scoile ról ceannaireachta agus maoirseachta ar obair na 

scoile. Léiríonn aiseolas ó phríomhoidí3 go bhfuil samhail cheannaireachta dáilte, má tá 

sí ar fáil, an-tairbheach chun scoileanna a bhainistiú le linn na géarchéime reatha.  
 

Boird bhainistíochta 

Leanann ról lárnach na mbord bhainistíochta maidir le tacú le bainistíocht na scoile agus 

le hobair an phríomhoide. Mar chuid dá ról maoirsithe agus mar fhreagairt ar an 

ngéarchéim reatha, tá a lán scoileanna tar éis leanúnachas teagaisc agus foghlama a 

bheith mar mhír ar an gclár do chruinnithe boird. Is cóir socruithe a dhéanamh ionas go 

mbeidh sé indéanta boird bhainistíochta a thionól roimh dheireadh na scoilbhliana agus 

de réir mar is gá chun dul i ngleic le nithe a bhaineann le comhthéacs na ndúntaí reatha. 

Is féidir leas a bhaint as bogearraí físchomhdhála do chruinnithe ionas go dtarlóidh na 

cruinnithe seo ar bhealach slán. Chun tuilleadh treorach a fháil, féach ar Eolas 

tábhachtach maidir le ceisteanna a bhaineann le riarachán scoile le linn na géarchéime 

sláinte phoiblí seo a d’eisigh an Roinn ar 1 Aibreán 2020. 
 

 

Sampla 1: Baineann scoil tuaithe san Oir-Dheisceart úsáid as ardán fíorúil chun cruinnithe 

bainistíochta a thionól ar líne. Ag eascairt ón bplé ag leibhéal an bhoird, tá cur chuige scoile 

uile i leith na folláine á chur i bhfeidhm do dhaltaí agus a dteaghlach. 
 

 

Bainistíocht inscoile: Is cóir don chomhoibriú leanúnach idir bhaill na bainistíochta 

inscoile (i.e., an príomhphoide, an leas-phríomhoide agus má tá a leithéid ann, 

príomhoidí cúnta) díriú orthu seo a leanas: 

                                                 

3 Bunaithe ar eolas a bailíodh trí chomhráite gutháin idir cigirí na ROS agus príomhoidí idir 3 
Aibreán agus 4 Bealtaine 2020 

https://www.education.ie/en/covid-19/#guidance

 Pleanáil ionas go mbeidh ar chumas múinteoirí nó baill eile d’fhoireann na scoile 

dul isteach sa scoil agus cinntiú go mbíonn lán-tuiscint acu ar na socruithe atá i 

bhfeidhm chun comhlíontacht a dheimhniú leis na treoirlínte sláinte phoiblí  

 Cur chuige scoile uile a bhunú chun gníomhaíocht na cianfhoghlama a éascú 

ionas go mbíonn gach múinteoir gafa go gníomhach lena ndaltaí agus ag tacú le 

rannpháirtíocht leanúnach na ndaltaí leis an bhfoghlaim 

 Na múinteoirí uile a ghríosadh le bheith gafa leis na hacmhainnní FGL atá ar fáil 

(féach pdst.ie/distancelearning) chun a gcur chuige i leith an teagaisc agus na 

foghlama i dtimpeallacht chianfhoghlama a threorú 

 Pictiúr cruinn a bhunú4 de leibhéal rannpháirtíochta na ndaltaí i ngníomhaíochtaí 

foghlama sna ranganna go léir, ranganna speisialta san áireamh, agus na 

céimeanna is féidir a ghlacadh chun dul i ngleic le bearnaí nó ceisteanna  

 Anailís a dhéanamh ar aiseolas ó thuismitheoirí nó ó chaomhnóirí agus teacht ar 

réitigh do na ceisteanna ábhartha 

 Straitéisí a aimsiú le tosaíocht a thabhairt do ghnéithe ábhartha de shaol na 

scoile a mbítear ag plé leo sna míonna deiridh den scoilbhliain de ghnáth, ina 

measc gníomhaíochtaí curaclaim agus seach-churaclaim agus tuairisciú do 

thuismitheoirí 

 An leibhéal ullmhachta don scoilbhliain nua a mheas agus tosaíocht a thabhairt 

do ghníomhaíochtaí ar féidir iad a bheith críochnaithe sula n-eisítear treoir maidir 

le hathoscailt na scoileanna, mar shampla ranganna a dháileadh, tacaíocht chun 

daltaí rang a 6 a aistriú chuig an iar-bhunscoil agus ionduchtú na ndaltaí nua do 

rang na naíonán sóisearach. 

 
 

Sampla 2: I scoil mhór i mBaile Átha Cliath, bíonn glaoch gutháin ag an bpríomhoide leis an 

leas-phríomhoide gach maidin. Ina theannta sin, déantar baill den fhoireann ceannaireachta 

agus bainistíochta a shannadh ar leibhéil ranga ar leith lena dheimhniú go mbíonn bealaí 

cumarsáide soiléire idir na múinteoirí agus an bhainistíocht. 
 

 

Cruinnithe foirne: Tá gá le cruinnithe foirne go rialta chun an scoil a bhainistiú go 

héifeachtach agus chun cuir chuige scoile uile don teagasc agus don fhoghlaim a 

chothú le linn na géarchéime. Is féidir cruinnithe a éascú ag baint úsáide as bogearraí 

físchomhdhála a thugann deis do mhúinteoirí a bheith i láthair ar líne nó ar an bhfón, 

agus is cóir do na cruinnithe: 

                                                 

4 I measc na mbealaí le pictiúr soiléir de rannpháirtíocht daltaí a bhunú, tá suirbhéanna ar 
mhúinteoirí, tuismitheoirí nó daltaí, rannpháirtíocht le Comhairle na dTuismitheoirí sa scoil, nó 
rannpháirtíocht le hionadaithe ranga.  

http://www.pdst.ie/distancelearning

 Tuiscint pobail a chothú agus an mothú aonraithe a d’fhéadfadh a bheith ag 

múinteoirí ag an am seo a laghdú 

 Deis a thabhairt do mhúinteoirí a dtaithí ar an gcianfhoghlaim a roinnt lena 

chéile, lena n-áirítear réitigh neamhtheicneolaíochta, ísealteicneolaíochta agus 

ardteicneolaíochta ach é seo ag brath ar na hacmhainní atá ar fáil do mhúinteoirí 

agus do dhaltaí 

 Cuir chuige scoile uile maidir leis an teagasc, an fhoghlaim agus an measúnú is 

éifeachtaí do chomhthéacs na scoile a aithint agus a aontú 

 Pleanáil do dheireadh na scoilbhliana agus ceisteanna a aithint ar gá dul i ngleic 

leo nuair a bhítear ag ullmhú don scoilbhliain nua 

 Cur chuige scoile uile i leith an teagaisc, na foghlama agus an mheasúnaithe is 

éifeachtaí do chomhthéacs na scoile a aithint agus a chomhaontú 

 Pleanáil do dheireadh na scoilbhliana agus saincheisteanna a aithint ar gá 

aghaidh a thabhairt orthu nuair a bhítear ag ullmhú don scoilbhliain nua. 
 

Sampla 3: Tionólann scoil mhór DEIS i gCúige Mumhan cruinnithe foirne ar líne go minic. Mar 

thoradh ar phlé foirne, socraíodh go mbeadh níos mó ná athdhéanamh i gceist leis an teagasc 

agus leis an bhfoghlaim i dtéarma a trí agus go ndíreodh múinteoirí go príomha ar 

choincheapa nua a theagasc a mhéid is féidir. Shocraigh siad ar na modhanna is oiriúnaí dá 

gcomhthéacs. 

 

Tacú le folláine daltaí, múinteoirí agus teaghlaigh 

Tá tionchar thar a bheith suntasach ag scoileanna a bheith dúnta do dhaltaí agus do 

mhúinteoirí, suíomh nach bhfacthas a leithéid cheana, ar phobal uile na scoile. Tá 

comhairle ar fáil ón Roinn do thuismitheoirí, agus is féidir é sin a rochtain ar leathanach 

Covid-19 de láithreán gréasáin na Roinne. Tá cruthatheacht léirithe ag scoileanna agus 

iad ag freastal ar riachtanais fholláine a bpobal scoile uile, mar seo:  

 teagmháil rialta á dheimhniú le daltaí agus lena dteaghlach chun caidrimh agus 

braistint go bhfuil ceangal leis an scoil a chothú 

 deiseanna á sholáthar don fhoireann le bheith i dteagmháil le chéile chun 

tacaíocht agus comhairle a sholáthar agus saineolas agus acmhainní a roinnt 

 braistint phobail á chothabháil trí chomhthionóil ar líne agus cruinnithe foirne a 

eagrú, nuair is féidir 

 deiseanna á chruthú chun aischothú cruinn agus tacúil a sholáthar do dhaltaí ar 

a gcuid oibre  

 deiseanna foghlama spraíúla agus spreagúla a chothaíonn foghlaim 

neamhspleách á sholáthar  

https://www.education.ie/en/Schools-Colleges/Information/continuity-of-schooling/continuity-of-schooling.html
https://www.education.ie/en/Schools-Colleges/Information/continuity-of-schooling/continuity-of-schooling.html

 monatóireacht á dhéanamh ar leibhéil rannpháirtíochta daltaí agus straitéisí á 

gcur i bhfeidhm chun tacú le daltaí a bhfuil sé deacair orthu a bheith i dteagmháil  

 cinntiú go ndéantar aon obair a bhíonn tugtha a oiriúnú go cuí chun freastal ar 

riachtanais dhaltaí le riachtanais speisialta oideachais nó le riachtanais bhreise 

 cothromaíocht soláthair, nuair is féidir, ionas go mbíonn deiseanna ag daltaí a 

múinteoir a fheiceáil agus a chloisteáil trí fhíseán réamhthaifeadta nó trí 

ghearrthóga físe nó fuaime réamhthaifeadta agus deiseanna á sholáthar do 

dhaltaí le bheith gafa lena chéile agus iad ag baint úsáide as áiseanna 

físchomhdhála 

 tuismitheoirí á ghríosadh chun leas a bhaint as an Home School Hub ar RTÉ 

agus as Cúla4 ar scoil ar TG4 chun tacú leis an gcianfhoghlaim sa bhaile 

 tuismitheoirí leanaí i scoileanna lán-Ghaeilge á ghríosadh le deiseanna a 

sholáthar dá leanaí chun an Ghaeilge a chloisteáil agus a bheith gafa léi, le cláir 

theilifíse Gaeilge agus as le hacmhainní atá ar fáil ar láithreáin ghréasáin ar nós 

cogg.ie nó gaeloideachas.ie 

 tacú le múinteoirí agus teaghlaigh a bhfuil cúinsí thar a bheith dúshlánach dóibh 

trí iad a threorú chuig na seirbhísí tacaíochta atá ar fáil ag 

gov.ie/en/campaigns/together/ nó chuig acmhainní agus tacaíochtaí a 

sholáthraíonn gníomhaireachtaí ar nós An tSeirbhís Náisiúnta Síceolaíochta 

Oideachais (SNSO), Seirbhís Tacaíochta Oideachais Tusla (STOT) nó An Clár 

Cúnaimh agus Folláine Fostaithe. Féadfaidh scoileanna dul i gcomhairle leis an 

SNSO freisin maidir le riachtanais acadúla, shóisialta agus mhothúchánach a 

ndaltaí. 
 

 

Sampla 4: Bhí treoir SNSO thar a bheith úsáideach do scoil bheag i gCúige Uladh chun tacú le 

folláine daltaí, múinteoirí agus teaghlaigh. Tá na cáipéisí treorach ábhartha ón SNSO dáilte 

acu ar thuismitheoirí, mar thaca dóibh. 
 

 

Moltar polasaí theagmhais chriticiúil na scoile a athbhreithniú lena dheimhniú go bhfuil 

sé oiriúnach don fheidhm sna cúinsí atá ann faoi láthair. Tá tuilleadh eolais ar fáil anseo. 

Mar aon leis sin, b’fhéidir gur gá na polasaithe i dtaobh úsáid an idirlín a uasdátú. Tá 

tuilleadh eolais ar fáil anseo. Is cóir gach polasaí ábhartha, lena n-áirítear polasaithe um 

Chosaint Sonraí ags um Chosaint Leanaí, a athbhreithniú agus a uasdátú chun freastal 

ar an teagasc agus ar an bhfoghlaim i dtimpeallacht na cianfhoghlama. Is cóir 

múinteoirí, tuismitheoirí agus pobal uile na scoile a chur ar an eolas faoi na huasdátuithe 

seo, de réir mar a oireann. 

 

 

https://www.rte.ie/learn/
https://www.cula4.com/en/shows/cula4-ar-scoil/
http://www.cogg.ie/
http://www.gaeloideachas.ie/
https://www.gov.ie/en/campaigns/together/
https://www.education.ie/en/Schools-Colleges/Services/National-Educational-Psychological-Service-NEPS-/Critical-Incidents.html
https://www.pdst.ie/DistanceLearning

Cur chun cinn an teagaisc, na foghlama agus an mheasúnaithe 

Tá dul chun cinn suntasach déanta ag scoileanna cheana féin sa tslí ina bhfuil siad i 

dteagmháil le daltaí faoi theagasc, foghlaim agus measúnú le linn géarchéim Covid-19. 

Ar an iomlán, tá fáil ag múinteoirí agus teaghlaigh ar acmhainní teicneolaíochta a 

éascaíonn teagmháil chianda de chineálacha éagsúla5 do ghníomhaíochtaí teagaisc 

agus foghlama. Tá an-réamhghníomhaíocht léirithe ag scoileanna, ionaid oideachais 

agus seirbhísí tacaíochta le deimhniú go mbíonn fáil ag múinteoirí ar fhorbairt ghairmiúil 

ábhartha chun cur leis an tacar scileanna atá de dhíth don soláthar oideachais seo.  

 

I gcásanna áirithe, chruthaigh na cúinsí ag múinteoirí agus teaghlaigh deacrachtaí an 

chianfhoghlaim a sholáthar ó thaobh na teicneolaíochta. Ní féidir teacht ar réitigh 

dhigiteacha i gcónaí mar gheall ar sheirbhísí leathanbhanda i gceantair nó b’fhéidir nach 

iad na réitigh is oiriúnaí i gcónaí, do roinnt daltaí. Ina leithéid de scoileanna, léirigh 

scoileanna nuálaíocht sa tslí ina bhfreastalaíonn siad ar na sainriachtanais seo agus iad 

ag deimhniú go bhfuil a ndaltaí gafa i gcónaí leis an bhfoghlaim. Mar shampla, tá roinnt 

scoileanna a bhfuil baint acu leis an gClár Béilí Scoile tar éis socruithe a dhéanamh go 

háitiúil chun go ndéanfaidh na daoine a mbíonn na béilí á soláthar acu na pacáistí oibre 

a sheachadadh, agus tá socruithe den chineál céanna déanta ag scoileanna eile le 

gnólachtaí áitiúla. Toisc gur féidir dul isteach sa scoil ón18 Bealtaine 2020, tá 

scoileanna in ann socruithe a dhéanamh anois chun ábhair chruachóipe a ullmhú agus 

a dháileadh ar theaghlaigh nach féidir leo an teicneolaíocht a úsáid chun an teagasc 

agus an fhoghlaim a rochtain. 

 

Mar gheall ar nádúr athraitheach na soláthairtí éagsúla, tá sé ríthábhachtach go 

ndéanann scoileanna monatóireacht go rialta ar an soláthar lena dheimhniú go mbíonn 

pleanáil agus ullmhacht an mhúinteora don teagasc, na taifid ar fhoghlaim, sainionchur 

an mhúinteora, na gníomhaíochtaí foghlama, an teagmháil le daltaí, oiriúnaithe de réir 

mar is gá i gcúinsí atá athraithe, agus go mbíonn an t-aiseolas do dhaltaí éifeachtach 

agus tacúil do gach dalta. Má thagann dúshláin chun cinn sa teagmháil le daltaí nó lena 

dtuismitheoirí, is cóir do scoileanna dul i dteagmháil le gníomhaireachtaí tacaíochta 

ábhartha chun iarracht a dhéanamh na dúshláin a shárú. 

Pleanáil an mhúinteora agus taifid foghlama 

Is cóir do scoileanna machnamh a dhéanamh ar na modhanna gearrphleanála agus 

ullmhachta atá ann don teagasc agus don fhoghlaim agus ar na cuntais mhíosúla i 

                                                 

5 Ó chomhráite gutháin le príomhoidí idir 3 Aibreán 2020 agus 4 Bealtaine 2020 3, léiríodh do 
chigirí na Roinne go raibh >99% de scoileanna ag baint úsáide as an teicneolaíocht chun tacú 
leis an teagasc agus leis an bhfoghlaim, ina measc an ríomhphost (70%) nó ardáin 
theicneolaíochta-bunaithe eile, ar nós Seesaw (35%) agus Google Classroom (21%). 

gcomhthéacs na gcúinsí reatha agus comhaontú a bheith ann faoi na hoiriúnuithe ar na 

doiciméid seo ag leibhéal na scoile uile, ionas go ndeimhnítear: 

 Go léiríonn doiciméid phleanála agus ullmhúcháin na múinteoirí comhthéacs 

agus riachtanais na cianfhoghlama 

 Go roghnaítear agus go dtugtar tosaíocht sa teagasc agus san fhoghlaim do na 

haonaid foghlama sonracha, ábhartha, ó na pleananna fadtéarma is mó a 

oireann don chianfhoghlaim 

 Go léirítear go beacht sna cuntais mhíosúla, a leasófar de réir mar is gá, na 

gníomhaíochtaí foghlama ón tréimhse dúnta scoile, ionas gur féidir le leanaí dul 

chun cinn foghlama a dhéanamh gan uaim, a mhéid agus is féidir, sa scoilbhliain 

nua 

 Go ndéantar na pleananna tacaíochtaí do dhaltaí le riachtanais bhreise 

oideachais a uasdátú, go ndéantar monatóireacht ar dhul chun cinn sna 

spriocanna, a mhéid agus is féidir, agus go gcoimeádtar taifid i gcomhad 

tacaíochta an dalta. 

Teagasc agus foghlaim 

Le linn tréimhse dhúnta na scoileanna, rinne a lán múinteoirí iarracht teagasc a 

sholáthar dá ndaltaí a chuireann ar a gcumas dul chun cinn a dhéanamh sa bhfoghlaim. 

Toisc go leanfaidh an chianfhoghlaim go deireadh na scoilbhliana, tá sé tábhachtach go 

gcuireann gach múinteoir sainionchur teagaisc ar fáil dá ndaltaí chun tacú leo agus iad 

ag leanúint leis an bhfoghlaim idir seo agus deireadh na bliana. Maidir leis seo, is féidir 

leis an obair sheachtainiúil nó choicísiúil a dháiltear, nuair nach mbíonn ionchur teagaisc 

ar leith ag gabháil léi, an t-ualach a mhéadú ar theaghlaigh ag an am seo. Ina ionad sin, 

is cóir níos mó teagmhála a bheith ag an múinteoir leis na daltaí. Nuair is féidir, is cóir a 

bheith gafa leis na daltaí go laethúil, nó ar a laghad cúpla uair sa tseachtain. Is cóir 

éagsúlacht a bheith sa rannpháirtíocht idir obair a iarrfaidh an múinteoir ar na daltaí a 

dhéanamh go neamhspleách agus teagasc go díreach ón múinteoir agus is cóir 

cothromaíocht a bheith idir: 

 tascanna a thugtar ar nós tascanna scríofa, gníomhaíochtaí praiticiúla agus obair 

thionscnaimh agus 

 má bhíonn áiseanna oiriúnacha ar fáil agus cuí, teagasc ar líne ar nós ranganna 

fíorúla, físeáin de cheachtanna, cuir i láthair nó daltaí a bheith ag baint úsáide as 

acmhainní foghlama ar líne a bheith in úsáid ag na daltaí de réir mar a 

chomhairlíonn an múinteoir 

Muna mbíonn an teagmháil chomh minic céanna i rith na seachtaine, is cóir dáileadh 

oibre laethúil, a bhíonn intuigthe agus indéanta, a thabhairt do dhaltaí: 
 

Is cóir i gcónaí go gcuirtear iad seo san áireamh, sa teagmháil le daltaí: 

 Ionchur an mhúinteora: Is cóir do mhúinteoirí a chinntiú, chomh fada agus is 

féidir sa timpeallacht nua, go gcuirtear teagasc díreach ar fáil go minic i rith na 

seachtaine do gach dalta, daltaí le RSO san áireamh, do ghnéithe den fhoghlaim 

a éilíonn a leithéid, agus go n-úsáidtear modhanna éagsúla ar nós léirithe físeáin 

agus fuaime, bogearraí agus treoracha scríofa. 

 Deiseanna foghlama: Is cóir do mhúinteoirí a dheimhniú go dtugann na 

tascanna foghlama a roghnaítear deis do dhaltaí a gcuid foghlama a léiriú ar 

bhealach soiléir, gonta. B’fhéidir go mbeidh gá líon na dtascanna a thugtar de 

ghnáth ar scoil a leasú toisc go bhfuil an obair á déanamh ag na daltaí sa bhaile. 

B’fhéidir go bhféadfaí na tascanna sna leabhair saothair nó sna téacsleabhair a 

laghdú, nó iad a fhorlíonadh nó tascanna foghlama eile a chur ina n-ionad. Is cóir 

cothromaíocht a bheith idir na tascanna foghlama neamhspleácha agus 

treoraithe a thugtar i ngach gné den churaclam. Is cóir na tascanna a bheith 

ailínithe go díreach le riachtanais an dalta/na ndaltaí, daltaí RSO san áireamh, 

agus is cóir go gcuirfidís ar chumas an mhúinteora monatóireacht a dhéanamh 

ar fhoghlaim na ndaltaí agus aiseolas a thabhairt dóibh a thacaíonn leis na 

chéad chéimeanna eile dá bhfoghlaim. 

 Leanúnachas agus dul chun cinn: Is cóir don teagasc agus don fhoghlaim go 

deireadh na scoilbhliana a dheimhniú go gcruthaítear deiseanna do dhaltaí le dul 

chun cinn dáiríre a dhéanamh chun a gcuid eolais, scileanna agus tuisceana a 

fhorbairt i ngach gné den churaclam. Ní bhíonn ceachtanna agus tascanna aon 

uaire chomh héifeachtach céanna chun an dul chun cinn seo a bhaint amach.  

 

Sampla 5: I scoil mheánmhéide i gCúige Laighean, tá aip oideachais in úsáid ag gach 

múinteoir chun tacú leis an gcianfhoghlaim. Gach lá, déanann na múinteoirí gearrfhíseáin ar 

ionchur teagaisc ar leith a thaifead, mar aon le mínithe ar thascanna atá le déanamh ag na 

daltaí. Breathnaíonn na daltaí ar na físeáin agus úsáideann siad é seo mar threoir dá gcuid 

oibre, a chuireann siad ar ais ansin chuig na múinteoirí le haiseolas a fháil uathu. 

 

Aiseolas chuig agus ó thuismitheoirí agus daltaí 

Is cóir do scoileanna leanúint leis an athbhreithniú ar na modhanna cumarsáide atá in 

úsáid acu, i gcomhairle le múinteoirí, tuismitheoirí agus daltaí, lena dheimhniú go 

ndéantar aiseolas dhá-bhealach a spreagadh agus a thacú. Nuair a bhítear á dhéanamh 

sin, is cóir do scoileanna iarracht a dhéanamh deiseanna inláimhsithe agus inrochtana a 

chur ar fáil do gach dalta chun samplaí dá gcuid oibre a chur chuig an múinteoir gach 

seachtain, de réir na dtascanna a bhíonn tugtha. Is cóir do mhúinteoirí a dheimhniú go 

gceartaítear an obair a fhaightear agus go gcuirtear aiseolas ábhartha ar fáil do 

thuismitheoirí agus do dhaltaí. Is iad seo a leanas na buntáistí a bhaineann leis sin do 

dhaltaí: 

 Spreagadh: Spreagtar daltaí le fanacht gafa leis an bhfoghlaim nuair a bhíonn 

obair á déanamh acu don mhúinteoir agus nuair a bhíonn aiseolas á fháil acu ar 

an obair seo. Nuair nach dtarlaíonn a leithéid, is cosúil go n-éiríonn daltaí 

neamhspreagtha agus scoite ón bhfoghlaim. 

 Monatóireacht ar an dul chun cinn: Treoróidh an mhonatóireacht ar dhul chun 

cinn múinteoirí chun teagasc agus foghlaim sa todhchaí a chothabháil nó a 

oiriúnú de réir mar is cuí. Cuideoidh an soláthar ar aischothú le míthuiscintí sa 

bhfoghlaim a sheachaint agus tacú leis an dul chun cinn is fearr do dhaltaí. 

 Folláine: Is féidir le teagmháil rialta idir dhaltaí agus mhúinteoirí a thabhairt le 

fios go bhfuil rudaí mar is gnáth agus go bhfuil daltaí agus múinteoirí gafa lena 

chéile. Nuair a sheoltar obair chuig an múinteoir, agus nuair a thagann aiseolas 

ón múinteoir, is féidir lena leithéid folláine na ndaltaí a chothú, agus tá ról 

ríshuntasach ag múinteoirí leis seo, ról nár cheart é a mheas faoina luach. 

 
 

Sampla 6: Tá úsáid á baint ag scoil bheag tuaithe i gCúige Chonnacht an aip Seesaw chun 

deiseanna foghlama a chur ar fáil go laethúil do na daltaí. Nuair a fhaigheann na múinteoirí 

samplaí oibre ó dhaltaí, cuireann siad aiseolas dearfach agus taifeadtaí fuaime/físe ar fáil ina 

léirítear conas dul chun cinn a dhéanamh sa bhfoghlaim mar aon le mínithe breise, de réir mar 

is gá, ar ábhar agus ar chuir chuige do dhaltaí aonair. 

 

 
 

Sampla 7: I scoil amháin, baineann na múinteoirí úsáid as láithreán gréasáin na scoile chun 

obair “wow” a phostáil go rialta d’fhonn gnóthachtáil a cheiliúradh agus a ndaltaí a spreagadh 

le fanacht gafa leis an teagasc agus leis an bhfoghlaim. 
 

 

Mar aon leis sin, is cóir do na modhanna cumarsáide éagsúla deis a sholáthar don 

aiseolas ó thuismitheoirí toisc gur iad sin a bhíonn, go hiondúil, ag bainistiú na 

cianfhoghlama agus na cianoibre ón mbaile. Tá sé tábhachtach a bheith i dteagmháil le 

tuismitheoirí lena dheimhniú gur féidir leo líon agus nádúr na dtascanna a thugtar don 

leanbh a láimhseáil agus go bhfuil dóthain tuisceana ag na leanaí ar an obair atá á 

tabhairt dóibh. Is cóir don aiseolas seo a bheith mar bhonn eolais don teagasc agus don 

fhoghlaim idir seo agus deireadh na bliana. 

Tuairisciú dheireadh na bliana 

D’fhonn a chinntiú go gcoimeádtar taifid ar dhul chun cinn na leanaí agus go mbíonn na 

tuairiscí dheireadh na bliana, a chuirtear ar fáil do dhaltaí agus a dtuismitheoirí, sách 

machnamhach ar dhul chun cinn agus ar fhorbairt gach dalta i rith na bliana, is cóir do 

mhúinteoirí sonraí ábhartha ó mhodhanna measúnuithe éagsúla a chur san áireamh. Is 

cóir úsáid a bhaint as Measúnú i gCuraclam na Bunscoile – Treoirlínte do Scoileanna 

(CNCM, 2007) chun bonn eolais a chruthú don chinnteoireacht, agus do na straitéisí 

measúnuithe a úsáidtear nuair a bhítear ag leanúint le monatóireacht a dhéanamh ar dhul 

chun cinn na ndaltaí ar bhealach a oireann do thimpeallacht na cianfhoghlama. Is cóir an 

t-eolas seo a leanas faoi mheasúnachtaí caighdeánaithe agus cártaí tuairisce dheireadh 

na bliana a chur sa áireamh freisin: 

 Measúnachtaí caighdeánaithe: Tá cinneadh déanta ag an Roinn tástálacha 

caighdeánaithe i mbunscoileanna a chur ar ceal don bhliain acadúil 2019/2020. Ní 

bheidh gá torthaí ó thrialacha caighdeánaithe á gcur san áireamh i dtuarascálacha 

dheireadh na bliana, ach amháin má bhíonn dalta ag aistriú chuig an iar-

bhunleibhéal.  Níl sna tástálacha caighdeánaithe ach uirlis amháin as raon uirlisí 

measúnaithe is féidir a úsáid mar bhonn eolais don teagasc agus don fhoghlaim i 

mbunscoileanna. Tá tuilleadh eolais ar fáil ar leathanach Covid-19 ar láithreán 

gréasáin na Roinne.  

 Cártaí tuairisce: Cruthaíonn cártaí tuairisce ón gCruthaitheoir Cárta Tuairisce ar 

láithreán gréasáin na CNCM deis do mhúinteoirí eolas a roinnt i scríbhinn faoi 

dhul chun cinn agus forbairt na ndaltaí. Ag leibhéal na scoile uile, is cóir do 

mhúinteoirí formáid an chárta / na gcártaí tuairisce atá le húsáid a aontú agus 

déanfaidh an príomhoide maoirseacht ar na tuairiscí go léir a eisítear. Cé go 

bhfuil an scoilbhliain 2019/2020 an-éagsúil, is cóir achoimre a sholáthar do 

thuismitheoirí, mar is gnáth, ar dhul chun cinn agus ar ghnóthachtáil a leanaí. Is 

cóir go gcuirfí san áireamh freisin, sna tuairiscí a sholáthraítear, eispéiris 

chianfhoghlama an linbh. Is cóir do scoileanna machnamh a dhéanamh freisin ar 

thuairisc ghairid a chur leis an teimpléad tuarascála is rogha leo chun tagairt do 

rannpháirtíocht na ndaltaí leis an gcianfhoghlaim ó thosaigh dúntaí na 

scoileanna, agus is cóir folláine na ndaltaí a bheith i gcroílár na cumarsáide. Mar 

shampla, is féidir tagairt sa tuairisc d’obair thionscnaimh agus do thascanna 

gníomhacha a rinne na leanaí sa bhaile, mar a léiríonn an sampla thíos: 

 
 

Téacs samplach: Ó Mhárta go Meitheamh na bliana seo, bhí dalta A an-ghafa le 

gníomhaíochtaí foghlama a bhí tugtha ag an scoil le linn dúntaí na scoile. Go sonrach, scríobh 

dalta A dánta agus scéalta samhlaíocha i mBéarla, agus sa Stair, rinne sé/sí obair 

thionscnaimh an-mhaith ar an nGorta Mór. Bíonn dearcadh dearfach aige/aici i gcónaí maidir 

lena c(h)uid oibre le linn dúntaí na scoile agus tá a lán scileanna forbartha aige/aici sa bhaile, 

amhail cócaireacht agus garraíodóireacht, mar a léiríonn na grianghraif a cuireadh ar fáil. 
 

 

Mar thoradh ar chúinsí éagsúla, d’fhéadfadh go raibh rannpháirtíocht roinnt daltaí leis an 

múinteoir teoranta ó dhún na scoileanna i mí Márta. Ní cóir léiriú diúltach a thabhairt air 

https://ncca.ie/ga/bunscoil/meas%C3%BAn%C3%BA
https://www.education.ie/ga/An-Roinn/Fogra%C3%AD/comhairle-o-fss-maidir-le-coronavirus.html#fais
https://ncca.ie/en/primary/reporting-and-transfer/report-card-templatescreator

seo sa tuairisc. Is cóir na tuairiscí scoile a chur ar aghaidh go tráthúil agus ar a laghad 

coicís roimh dheireadh mhí an Mheithimh, ionas gur féidir comhrá breise faoi dhul chun 

cinn an linbh a éascú agus deis a thabhairt plé le ceisteanna a bhíonn ag tuismitheoirí. 

B’fhéidir nach mbeidh sé indéanta cruachóipeanna den chárta tuairisce a chur chuig 

tuismitheoirí sa scoilbhliain seo. Más amhlaidh, is cóir bealaí eile a aontú leis na 

tuismitheoirí chun na tuairiscí a chur ar fáil, ag baint úsáide as an ríomhphost nó as 

aipeanna cumarsáide de réir mar is cuí. Tá Ceisteanna Coitianta foilsithe ag an Roinn 

faoi thuairisciú dheireadh na bliana agus tá fáil air seo ag Covid-19 - leathanach de 

láithreán gréasáin na Roinne. 

 

Ag ullmhú do dheireadh na scoilbhliana 

Tréimhse spleodrach agus ócáideach a bhíonn i míonna dheiridh na bliana, nuair a 

bhíonn scoileanna ag iarraidh deireadh na scoilbhliana a cheiliúradh agus tús a chur leis 

an ullmhúchan don bhliain nua. Bíonn gníomhaíochtaí seach-churaclaim agus 

comhchuraclaim, mar aon le searmanais cheiliúrtha dheireadh na bliana, mar shaintréith 

ag na míonna seo. Ní hionann mar a bheidh ag na himeachtaí seo i mbliana, ach is cóir 

do scoileanna a aontú cé na himeachtaí gur féidir leanúint leo i dtimpeallacht na 

cianfhoghlama, mar tá an-tábhacht ag baint leo i bhféilire na scoile do mhúinteoirí agus 

do dhaltaí. D’fhéadfadh a leithéid seo d’imeachtaí a bheith i gceist: 

 Searmanais chríochnaithe scoile: Bíonn searmanais chéime ag scoileanna 

gach bliain do dhaltaí a fhágann rang a sé. Cé nach féidir le scoileanna a leithéid 

a dhéanamh mar a tharlaíonn go traidisiúnta, tá roinnt scoileanna ag fiosrú 

bealaí leis an ócáid a mharcáil go cianda, trí chruinnithe fíorúla a óstáil do na 

daltaí nó trí fhíseáin ar an am a chaith siad ar scoil a réamhthaifead agus a 

sheoladh chucu chun an tréimhse scolaíochta a cheiliúradh. D’fhéadfaí teastais 

ghnóthachtála, scéalta grianghraf, leabhair ghearrthóg agus earraí 

cuimhneacháin eile a bheith mar chuid den cheiliúradh. 

 Turais scoile: Cé nach mbeidh sé indéanta do scoileanna turais scoile a bheith 

acu i mbliana, tá roinnt scoileanna ag breathnú ar bhealaí le rudaí eile a chur ar 

fáil do dhaltaí. Tá sé i gceist ag scoileanna áirithe gníomhaíochtaí spraíúla ar 

nós tóraíochtaí taisce agus cluichí lasmuigh a eagrú chun ‘turas ón mbaile’ de 

chineál eile a sholáthar, ina mbeidh sé mar phríomhchuspóir eispéireas 

idirghníomhach lán de spraoi a sholáthar do leanaí in ionad a dturas scoile 

traidisiúnta. 

 Lá spóirt: In ionad na laethanta spóirt traidisiúnta, d’fhéadfadh scoileanna lá a 

ainmniú ina mbeidh gach leanbh páirteach i ngníomhaíochtaí spraíúla lasmuigh 

sa bhaile. Tá a lán tuairimí ar láithreán gréasáin Bhratach na Scoile Ghníomhaí 

chun a leithéid a éascú. Is féidir úsáid a bhaint as an teicneolaíocht chun gné 

idirghníomhach a chur leis seo, físeáin nó grianghraif de na leanaí agus iad ag 

https://www.education.ie/ga/An-Roinn/Fogra%C3%AD/comhairle-o-fss-maidir-le-coronavirus.html#fais
https://www.education.ie/ga/An-Roinn/Fogra%C3%AD/comhairle-o-fss-maidir-le-coronavirus.html#fais
https://activeschoolflag.ie/index.php/active-home-week-2020/

baint taitnimh as na gníomhaíochtaí seo, nó searmanas bronnta fíorúil a óstáil ag 

deireadh an lae. É sin nó d’fhéadfaí grianghraif a stóráil agus a phriontáil sa scoil 

sa bhliain acadúil nua chun an obair a tharla a cheiliúradh. 

 Cruinniú na nÓg: Seans gur mhaith le scoileanna daltaí agus a dtuismitheoirí a 

ghríosadh le páirt a ghlacadh i gCruinniú na nÓg, lá saorghníomhaíochtaí agus 

ceardlanna cruthaitheacha do leanaí agus do dhaoine óga a tharlaíonn mar 

chuid den Chlár Éire Ildánach ar 13 Meitheamh 2020. Tá eolas ar fáil ag 

cruinniu.creativeireland.gov.ie/about/.  

 
 

Sampla 8: Faoi láthair, i scoil tuaithe i gCúige Chonnacht, tá taighde ar bun ag an bpríomhoide 

agus na múinteoirí ar bhealaí le turas scoile fíorúil, seachas an turas scoile traidisiúnta, a chur 

ar fáil do gach rang. Tuairim amháin atá acu ná lá faoi leith a ainmniú ina mbeidh an rang ar 

fad páirteach i dtóraíocht taisce bunaithe ar thuras fíorúil ar mhúsaem nó ar chomhartha talún, 

agus beidh gníomhaíochtaí spraíúla eile le déanamh sa bhaile ina dhiaidh sin. 
 

 

Mar aon leis na himeachtaí seo, tá scoileanna ag tabhairt tosaíochta i míonna deiridh na 

bliana don churaclam Oideachas Sóisialta Pearsanta agus Sláinte (OSPS). Mar a 

tharlaíonn i gach réimse curaclaim, is gá do scoileanna a aithint cé na gnéithe is féidir 

agus nach féidir a sholáthar go héifeachtach tríd an gcianfhoghlaim. Is cóir do 

scoileanna iad seo a leanas a chur san áireamh nuair a bhíonn cinntí á ndéanamh faoi 

sholáthar an OSPS go deireadh na scoilbhliana. 
 

 Bí Sábháilte: Moltar nach múinfí an clár Bí Sábháilte go cianda ag an am seo, 

ach go mbeidh tosaíocht aige in ionad i dtéarma a haon de 2020/2021. Do 

dhaltaí a bheidh ag aistriú chuig iar-bhunscoil, nach raibh fáil acu ar Bí Sábháilte 

do rang 5 agus 6, is cóir na hiar-bhunscoileanna ábhartha a chur ar an eolas faoi 

na réimsí foghlama nach bhfuil clúdaithe go fóill ionas gur féidir tosaíocht a 

thabhairt dóibh siúd mar chuid den chlár OSPS do mhic léinn na chéad bhliana. 

 Oideachas Caidrimh agus Gnéasachta (OCG): Is cóir do scoileanna cinneadh 

a dhéanamh faoi na gnéithe den chlár OCG atá oiriúnach don chianfhoghlaim 

agus tosaíocht a thabhairt do na gnéithe atá á bhfágáil ar lár don scoilbhliain 

nua. Ionas gur féidir dul i ngleic le teagasc agus foghlaim faoi chaithreachas do 

dhaltaí ranganna 5 agus 6, is féidir le scoileanna tuismitheoirí a chur ar an eolas 

faoin nodbhileog OCG do thuismitheoirí ar láithreán gréasáin na SFGM agus faoi 

láithreán gréasáin FSS inar féidir cóipeanna de Busy Bodies a ordú le húsáid sa 

bhaile. Cé go mb’fhéidir nach gceapann scoileanna go bhfuil sé indéanta an 

ghné seo den churaclam a sholáthar go cianda, má chuirtear na hacmhainní ar 

fáil do thuismitheoirí d’fhéadfadh sé a bheith tairbheach dá leanaí toisc go 

ndéantar comhráite faoi chaithreachas a éascú agus a thacú sa bhaile. 

https://cruinniu.creativeireland.gov.ie/
https://www.pdst.ie/sites/default/files/RSE%20in%20Primary%20School%20Parent%20Tips.pdf
https://www.healthpromotion.ie/health/inner/busy_bodies

 Sábháilteacht phearsanta: Toisc go bhfuil saoire an tsamhraidh ag dréim linn, 

tá sé tábhachtach go bpléitear, mar chuid den chlár OSPS, le sábháilteacht 

phearsanta agus le ceisteanna sábháilteachta lena n-áirítear iad siúd a 

bhaineann le huisce, bheith sa pháirc nó sa chlós súgartha nó ar an bhfeirm. 

 

Sampla 9: Tá cinneadh déanta ag scoil i gCúige Chonnacht go mbeidh an teagasc agus an 

fhoghlaim gach seachtain i mí an Mheithimh bunaithe ar théama na sábháilteachta ón 

gcuraclam OSPS, lena n-áirítear sábháilteacht ar an bhfeirm, sábháilteacht ar an mbóthar 

agus sábháilteacht ar an rothar. Beidh na gníomhaíochtaí foghlama ar fud an churaclaim 

bunaithe ar na téamaí sin. 

 

Aistrithe a bhainistiú 

Ag an bpointe seo sa scoilbhliain, is gnáthach go dtosaíonn múinteoirí ag díriú ar 

thacaíocht ach go háirithe do na naíonáin shóisir a bheidh ag teacht isteach chun na 

scoile sa chéad bhliain acadúil eile, mar aon leis na daltaí a bheidh ag fágáil na scoile 

chun tosú ar a gcéad chéim eile den oideachas.  

 Aistrithe isteach sa bhunscoil: Cé go mb’fhéidir nach mbeifear ábalta plé faoi 

láthair leis na gnáthphróisis aistrithe chun na bunscoile, tá tús curtha ag 

scoileanna lena mhalairt de phróisis: 

o Físeán a thaifead6: Turas fíorúil den scoil mar chuid de seo ionas gur 

féidir leis na leanaí dul i dtaithí ar an scoil, aithne a chur ar dhaoine a 

bhfuil ról lárnach acu sa scoil, nó scéal sóisialta a fheiceáil, le grianghraif, 

de leanbh a thosaigh sa scoil i mí Mheán Fómhair 2019 agus iad ag 

tuairisciú ar phríomheispéiris a bhí acu sa chéad chúpla seachtain.  

o Foghlaim faoi na leanaí: Dul i dteagmháil le cleachtóirí Luathbhlianta 

(LB) i réamhscoileanna friothálacha chun foghlaim faoi na leanaí agus a 

fháil amach an féidir leo príomheolas a roinnt leis an scoil ar fhoghlaim 

agus ar fhorbairt na leanaí. An t-eolas a chuirtear ar fáil i ndoiciméad ‘Mo 

Scéal’ na Comhairle Náisiúnta Curaclaim agus Measúnachta (CNCM) a 

roinnt, má bhíonn fáil air ón suíomh LB. Ceist a chur ar thuismitheoirí 

gearrfhíseáin / gearrthóga físe de na leanaí a sholáthar ag insint don 

mhúinteoir ranga fúthu féin. Do leanaí le RSO nó le riachtanais bhreise, 

teagmháil a dhéanamh leis na tuismitheoirí agus eolas a fháil a 

bhaineann leis an Samhail Rochtana agus Ionchuimsitheachta (AIM) um 

thacaíocht do leanaí le míchumais atá ag freastal ar an réamhscoil 

                                                 

6 Tá sé tábhachtach aird chuí a dhíriú ar cheisteanna faoi chosaint sonraí nuair a bhíonn ábhar 
taifeadta ín úsáid nó á roinnt. 

agus/nó faoi na tuairiscí gairmiúla a bhaineann le riachtanais thacaíochta 

na leanaí 

o Foirmeacha iontrála na ndaltaí a athbhreithniú lena dheimhniú go 

mbíonn an scoil ar an eolas faoi shainriachtanais nó riachtanais eile ag 

daltaí aonair agus go mbíonn na hacmhainní agus na cóiríochtaí is gá ar 

fáil chun freastal ar aon riachtanais aitheanta, a mhéid agus is féidir, i mí 

Mheán Fómhair. 

o Seisiún eolais fíorúil a ullmhú do thuismitheoirí ar aon dul leis an rud 

a tharlódh mar ghnáthnós aghaidh-ar-aghaidh sa scoil.  
 

Sampla 10: Tá bunscoil i gCúige Uladh tar éis breathnú ar bhealaí nua le tacú leis na naíonáin 

shóisearacha a bheidh ag teacht chun na scoile. Bunaíodh grúpa ríomhphost tiomnaithe do na 

teaghlaigh a mbeidh leanbh á chlárú acu i mí Mheán Fómhair agus bhí múinteoir na naíonán 

sóisearach agus an príomhoide i dteagmháil leis na tuismitheoirí ar an ríomhphost seo. 

Chruthaigh múinteoir na naíonán sóisearach físeán do na teaghlaigh, ina gcuireann sí í féin in 

aithne do na daltaí nua agus ina bhfuil PowerPoint guthaithe, a chlúdaíonn grianghraif de na 

múinteoirí, d’fhoirgneamh na scoile agus go háirithe de sheomra ranga na naíonán sóisearach 

 

Aistrithe laistigh den scoil: Is cóir do mhúinteoirí i ngach scoil a dheimhniú go 

roinntear gnéithe ábhartha de na cuntais mhíosúla agus de na sonraí 

measúnuithe le comhghleacaithe de réir mar is ábhartha7 lena chinntiú, nuair a 

thosaíonn leanaí sa rang nua, go mbíonn na t-eolas ábhartha ag an múinteoir 

nua chun teagasc agus foghlaim éifeachtach a sholáthar gan uaim a mhéid agus 

is féidir. Ar mhaithe le leanúnachas, is cóir machnamh a dhéanamh ar an 

múinteoir céanna a fhágáil leis an rang atá acu faoi láthair, más féidir, nuair a 

bhíonn siad ag gluaiseacht ar aghaidh chuig an chéad rang eile. Is cóir 

machnamh a dhéanamh freisin ar chomhdhéanamh na rang-ghrúpaí a mhéid 

agus is féidir de réir mar a cheadaíonn na hacmhainní a leithéid. Má bhíonn 

pleananna do Thacaíocht Daltaí ann, is cóir iad a athbhreithniú go foirmiúil agus 

eolas a roinnt de réir mar is cuí leis na múinteoirí nua 

 Soláthar Iúil: Tá sé i gceist ag an Roinn clár samhraidh a reachtáil ar aon dul  

leis an gClár Leathnaithe don Scoilbhliain (Soláthar Iúil) do leanaí le riachtanais 

chasta. Bheadh gá an clár srianta sláinte phoiblí atá i bhfeidhm a chur san 

áireamh mar aon le Plean Oibre an Rialtais chun an tSochaí agus Gnó a 

Athoscailt, a foilsíodh ar 1 Bealtaine. Táthar ag breathnú ar roghanna éagsúla  

                                                 

7 Is cóir do scoileanna a bheith san airdeall faoi na riachtanais a bhaineann le cosaint sonraí má 
bhíonn cuntais mhíosúla agus sonraí faoi mheasúnuithe á roinnt i bhfoirm dhigiteach le 
comhghleacaithe. 

agus beifear i gcomhairle leis na páirtithe leasmhara. Fógrófar an scéal chomh 

luath agus is féidir. 

Daltaí a choinneáil sa ghrád céanna: Tá cur síos i gCiorclán 32/2003 ar na 

cúinsí eisceachtúla ina bhféadfaí machnamh a dhéanamh ar dhalta a choinneáil 

sa ghrád céanna don dara scoilbhliain as a chéile. Seasann na socruithe mar atá 

sa chiorclán sin. Ar an iomlán, ní cóir go mbeadh ar dhaltaí rang a athdhéanamh 

má bhíonn bearnaí mar thoradh ar dhúnadh eigeandála na scoile amháin. Nuair 

a bhíonn daltaí tosaithe ar ais ar scoil, is féidir leis an bpríomhoide agus na 

múinteoirí na riachtanais a mheas agus a gclár teagaisc a oiriúnú le dul i ngleic 

le haon bhearnaí sa bhfoghlaim a eascraíonn ó dhúnadh éigeandála na scoile. 

Do thromlach mór na ndaltaí, cinnteoidh a leithéid leanúnachas gan uaim a 

mhéid agus is féidir. Lasmuigh de seo, is cóir do scoileanna iarratais ó 

thuismitheoirí agus ó dhaltaí maidir le bliain a athdhéanamh a phróiseáil ar an 

ngnáthbhealach i gcomhréir le Ciorclán 32 2003. 

 Aistriú ón mbunscoil go dtí an iar-bhunscoil: Tá sé tábhachtach teagmháil a 

dhéanamh le hiar-bhunscoileanna na leanaí atá ag fágáil na scoile don chéad 

chéim eile dá n-oideachas. Is féidir an t-aistriú seo a bhainistiú mar seo a leanas: 

o Pas Oideachais: Is cóir do scoileanna úsáid a bhaint i mbliana, mar is 

gnáth, as ábhair na bPasanna Oideachais atá forbartha ag an CNCM, 

foirmeacha an linbh agus an tuismitheora san áireamh. Is cóir na 

pasanna a choimeád sna bunscoileanna go dtí go gcuireann príomhoide 

na hiar-bhunscoile, nó an duine ainmnithe atá freagrach as tús a chur le 

sonraí na ndaltaí a aistriú, éileamh i scríbhinn do chártaí tuairisce na 

leanaí. De ghnáth, bíonn na scóir ó thrialacha caighdeánaithe rang 2, 

rang 4 agus rang 6 sna cártaí tuairisce sin. Don scoilbhliain 2019/20, 

áfach, is cóir scóir na dtrialacha caighdeánaithe do rang 2, rang 4 agus 

rang 5, má rinneadh na trialacha a riar, a sholáthar. Cuirfidh sé seo eolas 

úsáideach ar fáil don iar-bhunscoil faoin treocht i bhfeidhmíocht na 

dtrialacha thar thréimhse ama. 

o An Contanam Tacaíochta: De réir mar atá i gContanam Tacaíochta 

SNSO agus i bplean tacaíochta aonair an dalta, b’fhéidir go mbeidh gá 

ag daltaí rang a sé, daltaí a bhfuil riachtanais speisialta oideachais (RSO) 

acu san áireamh, le tacaíocht bhreise agus iad ag ullmhú dá n-aistriú 

chuig an iar-bhunscoil nó chuig socrúcháin i scoil speisialta/rang 

speisialta i mí Mheán Fómhair 2020. Lena dheimhniú go n-aithnítear 

agus go dtacaítear le riachtanais na ndaltaí seo, is cóir do na príomhoidí 

bunscoile múinteoirí oideachais speisialta a dháileadh ar na daltaí aonair 

sin chun plean aistrithe a chur i bhfeidhm a chuireann san áireamh na 

hábhair imní ar leith a bhíonn aitheanta ag na daltaí, na tuismitheoirí 

agus múinteoirí. Chuideodh sé ina leith seo dá mbeadh dea-chumarsáid 

https://www.education.ie/en/Circulars-and-Forms/Active-Circulars/pc32_03.pdf
https://ncca.ie/ga/bunscoil/tuairisci%C3%BA-agus-aistri%C3%BA/pas-oideachais

leis an iar-bhunscoil agus le gníomhaireachtaí gairmiúla seachtracha ar 

nós an SNSO, Foirne na nGreásán Míchumas, Seirbhísí Príomhchúram 

agus na Seirbhísí Meabhairshláinte do Leanaí agus d’Ógánaigh 

(CAHMS). Tá raon acmhainní na SNSO chun tacú le haistrithe, ar fáil 

anseo. 

o Tacú le tuismitheoirí sa teagmháil le hiar-bhunscoileanna: Is cóir 

tuismitheoirí a spreagadh le dul i dteagmháil leis na hiar-bhunscoileanna 

ábhartha, ionas go dtéann siad i dtaithí ar na láithreáin ghréasáin scoile 

agus go gcinntíonn siad go mbíonn siad suas go dáta le haon 

teagmhálacha ó na hiar-bhunscoileanna. Muna mbíonn áit deimhnithe 

don dalta in iar-bhunscoil do mhí Mheán Fómhair 2020, is cóir do 

scoileanna cuidiú le tuismitheoirí agus, más féidir, teagmháil a dhéanamh 

nó sonraí teagmhála a chur ar fáil don Oifigeach Leasa Oideachais 

(OLO) ábhartha nó don Eagraí Riachtanais Speisialta Oideachais 

(ERSO/ SENO) ábhartha maidir le socrúchain ar leith. 

o Ag baint úsáide as na tacaíochtaí breise atá ar fáil i scoileanna DEIS: 

I scoileanna DEIS, bíonn ról tábhachtach ag comhordaitheoirí Teagmhála 

Baile, Scoile agus an Phobail (TBSP) maidir le tacú le haistrithe ag gach 

céim – eolas, acmhainní, comhairle, deimhniú ar áiteanna scoile srl a 

sholáthar do thuismitheoirí. Bíonn ról tábhachtach freisin ag 

comhordaitheoirí an Chláir Chríochnaithe Scoile (CCS) maidir le haistriú 

daltaí ón mbunscoil go dtí an iar-bhunscoil i scoileanna DEIS, idir chláir 

aistrithe uilíocha chuig tacaíocht aonair níos spriocdhírithe.  

 Aistrithe do dhaltaí le RSO Is féidir leis na haistrithe idir shuíomhanna 

oideachais a bheith ina thréimhse chasta do dhaltaí a bhfuil RSO acu agus dá 

dteaghlach. Tuigeann an Roinn go raibh dul chun cinn déanta ar an bpleanáil ag 

leibhéal na scoile d’aistriú na ndaltaí seo sular dúnadh na scoileanna. Iarrtar ar 

scoileanna teagmháil a dhéanamh le daltaí, a dtuistí agus gníomhaireachtaí 

ábhartha eile chun tosaíocht a thabhairt don phleanáil d’aistriú na ndaltaí le 

RSO, lena n-áirítear 

o Daltaí le RSO a bheidh ag tosú sa scoil an bhliain seo chugainn 

o Daltaí le RSO a bheidh ag gluaiseacht idir shuíomhanna príomhshrutha 

agus suíomhanna ranga speisialta   

Tá roinnt acmhainní úsáideacha ar fáil ón gComhairle Náisiúnta um Oideachas 

Speisialta (CNOS), an SNSO agus an CNCM. Tá Treoirlínte ar Ghluaiseacht ó 

Bhunscoil go hIar-Bhunscoil ón CNOS ar fáil anseo. Tá na Treoirlínte ar 

Ghluaiseacht idir Suíomhanna Príomhshrutha agus Speisialta ón CNOS ar fáil 

anseo. Tá Treoir na CNCM ar Phasanna Oideachais ar fáil anseo. 

 
 
 

https://www.education.ie/en/Schools-Colleges/Services/National-Educational-Psychological-Service-NEPS-/NEPS-Guides/Transfer-from-Primary-to-Post-primary/
https://ncse.ie/wp-content/uploads/2016/01/3-NCSE-2016-Changing-Schools-final-web-27.01.16.pdf
https://ncse.ie/wp-content/uploads/2016/01/2-NCSE-2016-Changing-Schools-2-final-web-27.01.16.pdf
https://ncca.ie/ga/bunscoil/tuairisci%C3%BA-agus-aistri%C3%BA/pas-oideachais

Úsáid na Teicneolaíochta 

Is iad na teicneolaíochtaí digiteacha na príomh-mheáin chumarsáide ina mbíonn 

scoileanna i dteagmháil anois le daltaí agus leis an bhfoireann, toisc go bhfuil rochtain 

mhaith ag formhór na múinteoirí agus na dteaghlach ar ghléasanna agus ar chlúdach 

idirlín. Tá a lán ama agus fuinnimh infheistithe ag múinteoirí in uasoiliúint sa réimse seo, 

agus is léir rí-thionchar na gcur chuige seo ar sholáthar oideachais an-éifeachtach do 

dhul chun cinn na foghlama do leanaí. Ní féidir, mar thoradh ar raon tosca, le roinnt 

múinteoirí agus daltaí an teicneolaíocht a úsáid i gcónaí. Ina leithéid de chásanna, is 

cóir do scoileanna machnamh criticiúil a dhéanamh ar an tslí inar féidir an 

chianfhoghlaim a sholáthar in éagmais na teicneolaíochta, ar mhaithe le rochtain 

chothrom a sholáthar do dheiseanna teagaisc, foghlama agus measúnaithe do gach 

dalta. Is cóir do scoileanna breathnú ar na bealaí is éífeachtaí le cumarsáid a dhéanamh 

le gach dalta de réir an chomhthéacs atá acu féin.  

Sampla 11: I scoil i gCúige Mumhan, tá formhór na hoibre ag tarlú le cúnamh na 

teicneolaíochta. Don líon beag daltaí a bhfuil rochtain theoranta acu ar theicneolaíocht, áfach, 

tá siopa nuachtáin áitiúil ag tacú leis an scoil trí na hábhair a sheolann an múinteoir chucu a 

phriontáil agus bailíonn tuismitheoirí an obair ón áit sin. 

 

Sampla 12: Rinne scoil shóisearach agus scoil shinsearach i gCúige Mumhan comhoibriú 

chun cainéal teilifíse a chruthú ar YouTube. Gach seachtain, déantar clár uair an chloig a 

uaslódáil ar an gcainéal ina mbíonn fáil ar rogha mioncheachtanna a chruthaíonn na múinteoirí 

dá ranganna. Bíonn na físeáin seo mar bhunús do roinnt tascanna a thugtar do na daltaí chun 

a gcuid foghlama a fhorbairt. 

 

Is féidir an leithdháileadh ar mhaoiniú breise don TFC a cuireadh ar fáil le déanaí a 

áireamh chun tacú leis an gcothroime rochtana. Tá na ciorcláin ábhartha ar fáil ag 

Ciorclán 0031 2020 (Deontas TFC) agus Ciorclán 0032 2020 (Deontas Breisithe TFC). 

Chun tacú le húsáid na teicneolaíochta go leanúnach, tá an SFGM tar éis físeáin 

forléargais a sholáthar ar an raon acmhainní atá ar fáil ar a láithreán gréasáin. Moltar do 

scoileanna a dheimhniú go gcuirtear cuntais ar líne agus ardáin foghlama fíorúla ar 

fionraí do thréimhse an tsamhraidh chun slándáil ar líne a chothabháil.  

 

Coinneáil suas go dáta 

Creat Curaclaim na Bunscoile 

I mí Feabhra 2020, d’fhoilsigh an CNCM dréacht-Chreat Curaclaim Bunscoile don 

chomhairliúchán. Tá sé an-tábhachtach do mhúinteoirí an deis a thapú ionchur a bheith 

acu sa chomhairliúchán lena chinntiú go léirítear, sa leagan deiridh, tuairimí na ndaoine 

https://www.education.ie/en/Circulars-and-Forms/Active-Circulars/cl0031_2020.pdf
https://www.education.ie/en/Circulars-and-Forms/Active-Circulars/cl0032_2020.pdf
https://vimeo.com/416294100
https://vimeo.com/416294100

a mbeidh sé de chúram orthu an creat a chur i bhfeidhm i seomraí ranga. Is féidir le 

múinteoirí cur leis an gcomhairliúchán ar bhealaí éagsúla, agus tá sonraí an phróisis 

chomhairliúcháin ar láithreán gréasáin na CNCM. 

Curaclam Teanga na Bunscoile 

Meabhraítear do mhúinteoirí go bhfuil raon tacaíochtaí ar fáil ar láithreáin ghréasáin na 

SFGM, na CNOS agus na CNCM chun tacú le feidhmiú Churaclam Teanga na 

Bunscoile / Primary Language Curriculum / (CTB/PLC). Cé gur dócha nach dtosóidh an 

chéad chéim eile den tacaíocht leanúnach don CTB/PLC go dtí mí Eanáir 2021, 

leanfaidh an SFGM/CNOS ar sheimineáir ghréasáin a sholáthar chun tacú le cleachtas 

múinteoirí. Táthar ag ceapadh nach mbeidh aon dúntaí scoileanna don CTB/PLC sa 

tréimhse Meán Fómhair – Nollaig 2020. Déanfar tuilleadh cumarsáide maidir le 

tacaíocht na SFGM agus na CNOS don CTB/PLC in am trátha. 

FGL do Mhúinteoirí 

Is cóir do bhainistíocht na scoile tacú le gach múinteoir le bheith gafa leis na hacmhainní 

atá ar fáil chun na scileanna is gá a fhorbairt le teagasc a sholáthar i dtimpeallacht 

foghlama fhíorúil nó chianda. Leanann an fáil ar na Seirbhísí Tacaíochta Oideachas 

Múinteoirí chun tacú le scoileanna, príomhoidí agus múinteoirí ag an am seo. Tá eolas 

ar gach seirbhís ar fáil thíos. 

 An tSeirbhís um Fhorbairt Ghairmiúil do Mhúinteoirí (SFGM): Tá fáil ar 

chomhairle agus ar thacaíocht i gcónaí ón SFGM do mhúinteoirí bunscoile agus 

iar-bhunscoile agus do cheannairí scoile. Tá scoileanna tar éis leanúint orthu ag 

fáil comhairle oiriúnaithe agus leanúnach ar an bhfón, ar chruinnithe ar líne agus 

ar ríomhphost ó Chomhairleoirí SFGM. Déantar an chuid ar leith den láithreán 

gréasáin a bhaineann leis an mbunleibhéal a uasdátú go leanúnach. Mar aon 

leis sin, tá leathanach gréasáin nua tiomnaithe d’ábhar eagraithe chun tacú le 

scoileanna agus múinteoirí atá gafa leis an gcianfhoghlaim chun leanúnachas a 

sholáthar do dhaltaí. Is féidir an leathanach seo a rochtain ag: 

pdst.ie/distancelearning. Tá naisc ann chuig: 

o Cúrsa speisialta ar líne a cruthaíodh go speisialta chun tacú le múinteoirí 

le linn dúntaí Covid-19, mar aon le comharthaí chuig ardáin agus 

acmhainní éagsúla ar féidir úsáid a bhaint astu chun tacú go cianda leis 

an teagasc agus leis an bhfoghlaim  

o Tairseach ar leith a dearadh chun tacú le Sláinte agus Folláine, 

Ceannaireacht Scoile, Litearthacht agus Matamaitic 

o Seimineáir ghréasáin nua-chruthaithe na SFGM chun tacú le taithí 

mhúinteoirí ar an CTB/PLC 

o Seimineáir Ghréasáin na SFGM / Comhairle Múinteoireachta 

https://ncca.ie/ga/bunscoil/bunfhorbairt%C3%AD/comhairli%C3%BAch%C3%A1n-ar-an-dr%C3%A9achtchreat-curaclaim-na-bunscoile/dr%C3%A9achtchreat-curaclaim-na-bunscoile
http://www.pdst.ie/distancelearning

 Ionaid Tacaíochta Oideachais na hÉireann: Tá na hIonaid Tacaíochta 

Oideachais ag leanúint orthu sa teagmháil le scoileanna ina gceantar agus, go 

háirithe le príomhoidí scoile, le cur ar chumas scoileanna tacaíochtaí a rochtain 

chun cuidiú leis na múinteoirí agus na daltaí le linn na géarchéime. Is féidir 

teacht ar na sonraí teagmhála do gach ceann de na hionaid mar aon leis na 

tacaíochtaí atá á soláthar acu ag esci.ie. 

 An Lárionad Ceannaireachta Scoile (CSL): Leanann an CSL ag tabhairt 

tacaíochta do phríomhoidí bunscoile ag an am seo. Cuirtear tacaíocht agus 

oiliúint mheantóireachta ar fáil do cheannairí scoile ar an bhfón agus ar r-phost. 

Tá na hocht ollscoil agus coláiste a éascaíonn Dioplóma Iarchéime CSL i 

gCeannaireacht Scoile tar éis an fhoghlaim go léir a aistriú ar líne. Déantar  

suíomh gréasáin CSL a uasdátú go rialta le naisc chuig foilseacháin agus 

taighde chun cuidiú le ceannairí scoile.  

 Láithreáin Ghréasáin áisiúla eile: I measc na láithreán gréasán áisiúla eile ar a 

bhfuil fáil ar eolas go dáta do mhúinteoirí agus do scoileanna, tá láithreán 

gréasáin na Comhairle Múinteoireachta agus láithreán gréasáin an Chláir 

Náisiúnta Ionduchtaithe do Mhúinteoirí (NIPT). 

 

Socruithe chun scoileanna a athoscailt 
D’fhonn cuidiú le pleananna teagmhasacha a fhorbairt d’athoscailt agus d’fheidhmiú 

scoileanna i dtimpeallacht ina bhféadfadh go mbeadh gá le scaradh sóisialta agus le 

riachtanais sláinte poiblí eile, tá an Roinn i dteagmháil le páirtithe leasmhara agus 

saineolaithe ábhartha ón earnáil oideachais agus ón earnáil sláinte. Beidh an obair seo 

bunaithe ar an bPrótacal Náisiúnta um Fhilleadh ar Obair go Sábháilte a d’fhoilsigh an 

Rialtas agus beidh treoir agus taithí ó dhlínsí eile mar bhonn eolais do seo freisin. Beidh 

sé mar phríomhchuspóir ag na pleananna teagmhasacha seo a dheimhniú gur féidir le 

scoileanna agus suíomhanna oideachais eile oscailt athuair agus feidhmiú ar bhealach 

sábháilte atá ag teacht leis an gcomhairle sláinte phoiblí.  

 

Mar thoradh ar chomhairliúchán, atá ar bun faoi láthair le comhpháirtithe an oideachais, 

eiseofar treoir chuig scoileanna, chomh luath agus is féidir, faoi na socruithe lóistíochta 

agus curaclaim atá le cur i bhfeidhm chun athoscailt chéimnithe scoileanna a éascú. 

Soláthrófar creat sa treoir do scoileanna aonair chun pleananna a fhorbairt d’athoscailt 

na scoile de réir na gcúinsí atá acu féin, comhthéacs agus riachtanais na foirne agus na 

ndaltaí agus i gcomhréir leis na treoirlínte sláinte phoiblí.  

